Cnoi Cil gyda Ben


Deiniol yn Cael Digon
Roedd Deiniol wedi cael digon.  Bob dydd roedd yr un peth yn digwydd a doedd heddiw'n ddim gwahanol.  Edrychodd ar ei wely.  Roedd gemau drosto i gyd, y llawr wedi gorchuddio gyda'i lyfrau ac yng nghanol popeth, teganau Aled.

Roedd yn gas gen Deiniol orfod rhannu llofft gyda'i frawd bach, ond mewn tŷ eitha bach doedd dim dewis.  Meddyliodd Deiniol am beth fyddai'n dweud wrth Aled pan ddoi adref.  Dychmygodd roi cweir go iawn iddo a mynnu ei fod yn clirio popeth.  

Roedd Mam wedi dweud y byddai'n cael gair gydag Aled ond roedd hi wedi rhybuddio mai dyna fel mae bechgyn wyth oed yn ymddwyn a bod yn rhaid i Deiniol faddau i'w frawd bach.

Maddau.  Hmmmm.  Gair ych-a-fi mewn ffordd - a rhywbeth anodd iawn i'w wneud.  Roedd Deiniol yn gwybod ei fod yn haws o lawer i deimlo'n ddig gydag Aled na maddau iddo.  

Yna cofiodd rhywbeth arall roedd Mam wedi dweud.  Meddai bod Duw yn fodlon maddau i ni er ein bod ni wedi gwneud rhywbeth llawer gwaeth na chreu llanast yn llofft rhywun.  Rydyn ni'n gwneud llanast o'n bywydau ac yn byw fel tase gair Duw a ffordd Duw yn cyfri dim.  Wrth edrych ar sut roedd Aled wedi trin ei ran e o'r llofft roedd Deiniol yn gwybod sut roedd hynny'n teimlo. 

Ond yna meddyliodd, os ydy Duw yn fodlon maddau i mi am beth mor fawr fe ddylen i drio maddau i Aled.  Eisteddodd ar ei wely a gweddïo: “O Dduw.  Diolch bod ti'n fodlon maddau i  mi am y pethau drwg rwy'n gwneud.  Helpa fi i faddau i Aled ond plîs, plîs, PLIS Dduw, stopia fo rhag wneud yr un peth eto. Amen.”
Ac fe atebodd Duw ei weddi.  Pan ddaeth Aled i mewn yn nes ymlaen llwyddodd Deiniol i reoli ei dymer.  Fe gafodd ei synnu pan ddwedodd Aled bod yn flin ganddo, ac mae pethau wedi bod yn well ers hynny.  Dangosodd Iesu bod cariad a maddeuant yn mynd gyda'i gilydd.  Cafodd ei gosbi ar y groes yn ein lle ni er mwyn i ni gael maddeuant Duw.  Ac mae o'n addo rhoi help i ni, fel y gwnaeth i Deiniol, i faddau i eraill yn yr un ffordd.

